
হিতদীপ।



প্রকৃত মনুষ্য।



জিগীষার বশ নহে বিচার সময়,
ন্যায়-নিরূপণ যার বিচার-কারণ,

পর-অপকারে যেই নাহি রত রয়
উপকার অবিরত করয়ে সাধন।


দ্বেষের দেশেতে যেই না ফেলে চরণ,
না পশে বিলাসি-বাসে, বিশুদ্ধ-হৃদয়,

ক্রোধের উপরি ক্রোধ যার অনুক্ষণ,
সেই ত প্রকৃত নর, নরলোকে হয়।


মনে, মুখে তার কাজে সমভাব যার,
দীনের উপরি যেই সদা দয়াময়,

পাপে রতি মতি নাই, পুণ্যের আগার,
সেই ত প্রকৃত নর, নরলোকে হয়।


নিজ গুণ নিজ মুখে না করে প্রকাশ,
গুরুর নিকটে যেই নতভাবে রয়,

পরসুখে মনে যার সুখের বিকাশ,
সেই ত প্রকৃত নর, নরলোকে হয়।


আপন-সমান যেই হেরে সব নরে,
ঈশ্বরে ভকতি প্রীতি সদা যার রয়,

বিপদ-সময়ে যেই ধীরতায় ধরে,
সেই ত প্রকৃত নর, নরলোকে হয়।

